
Ons ken almal die bekende opsomming van die wet soos Jesus dit gegee het:
Matteus 22:36-40
“Meneer,” vra hy, “wat is die grootste gebod in die wet?” 37 Jesus antwoord hom: “‘Jy moet die Here jou God liefhê met jou hele hart en met jou hele siel’ en met jou hele verstand. 38 Dit is die grootste en die eerste gebod. 39 En die tweede, wat hiermee gelyk staan, is: ‘Jy moet jou naaste liefhê soos jouself.’ 40 In hierdie twee gebooie is die hele wet en die profete saamgevat.”

2 gebooie:
1. Jy moet God liefhê
2. Jy moet jou naaste liefhê

Maar watter een is die moeilikste?

Ek dink dit makliker om God lief te hê vir 3 redes:
1. God het eerste lief. Dis immers hoekom ons hier is – God het ons eerste lief gehad! Nog voordat ons gebore is het Hy reeds sy Seun gestuur om vir ons sondes te betaal – ons is vergewe! Voordat ons Hom nog geken het, het Hy sy Heilige Gees gestuur om in ons te kom woon, sodat ons Hom kan ken, sodat ons kan glo. En God se liefde hou nooit op nie, dis vir ewig! God het ons eerste lief. En dis makliker om Iemand lief te hê wat my lief het, nie waar nie?! Met mense is dit soveel moeiliker, want ek moet hulle liefhê al het hulle my nie lief nie. Ek moet hulle eerste liefhê, al gaan hulle my nooit liefhê nie.
2. Hoe beter ek God leer ken, hoe liewer het ek Hom, want hoe meer ontdek ek hoe wonderlik Hy is! Met mense is dit andersom: hoe beter ek hulle leer ken, hoe moeiliker word dit gewoonlik om hulle lief te hê, want mense het foute en swakhede en sondes en hoe langer jy hulle ken, hoe meer ontdek jy........
3. God is altyd by my, ek kan enige tyd met Hom praat en na Hom luister. Om waarlik lief te hê moet ek kommunikeer. Ek kan tog nie sê dat ek jou werklik liefhet, maar ek praat nooit met jou nie, ek kom nooit naby jou nie, jy weet eintlik nie eers van my nie. Daarom is dit moeiliker om mense lief te hê, want ek moet moeite doen om by hulle uit te kom. Met God is dit maklik, Hy is altyd by ons.

Die vroeë kerk het geweet dat hierdie die groot uitdaging is – om mekaar lief te hê. Daarom het hulle 2 belangrike dinge gedoen:
1. Elke week saam geëet → Nagmaal
2. Mense aangestel om hiermee te help → Diakens

Ongelukkig het dit met die tyd verander. In plaas daarvan dat die diakens die mense help om mekaar lief te hê, het die diakens middelmanne geword wat dit namens die mense gedoen het.

Dis soos om gekys te wees op laerskool – onthou julle dit? Jy en ’n ou of meisie is gekys, maar julle werk net deur middelmanne. Jy stuur jou maatjie om vir haar ’n briefie te vat “Jy lyk mooi vandag.” Sy stuur haar maatjie met ’n hartjie sjokolade vir jou. Maar eintlik praat julle nooit met mekaar nie.....

In baie kerke het die diakens so begin optree. Of nog erger, in baie kerke is dit soos om vir jou maatjie 10 hartjie sjokolades te gee en te sê: 
“Gaan gee dit vir wie jy ookal dink dit nodig het. Ek wil nie eers weet vir wie jy dit gee nie, maar sê vir hulle ek is lief vir hulle.”

Ons ken sulke kerke – die lidmate gee geld sodat die diakens namens hulle kan liefde bewys. Die diakens moet sorg vir die armes en die eensames en die siekes en die oues en die jonges en die alleenlopers en die studente en en en. Ek sal geld gee, maar ek weet nie eers die name van die mense nie...... Ons ken sulke kerke.... En miskien is Wapadrant self so ’n kerk....
Hoe het EK en JY die ander mense in ons gemeente lief?....

In Wapadrant begin ons vandag met ’n nuwe pad met ons diakens. Ons wil nie meer ’n kerk wees waar die diakens namens ons liefde bewys nie. Ons wil nie meer ’n kerk wees waar ’n handjievol namens almal liefde bewys nie. Ons wil nie meer ’n kerk wees waar baie lidmate self hul liefde vir God leef, maar iemand anders hulle liefde vir hul naaste leef nie.

Daarom gaan ons diakens nou anders werk. Hulle fokus gaan weer wees soos in die begin –
Hoe kry ons die lidmate om self vir mekaar lief te wees?
Hulle gaan die leiers wees wat ons gaan help om vir mekaar lief te wees. Hulle is nie ons slawe nie, hulle is ons mentors, ons ‘coaches’, sodat ons die wedstryd kan speel.

Ons gaan vandag ons diakens opnuut toewy, opnuut bevestig om juis dit te doen. Ons gaan hulle vra om hulle daartoe te verbind. Ons gaan vir hulle bid dat hulle juis dit doen. En ons gaan onsself wy om so te leef.

Maar voor ons dit doen, kom ons vra eers vir onsself dit af:
1. Hoe gaan dit met my liefde vir God? Doen iemand dit vir my? Moet die dominee vir my sê wat God sê – of lees en luister ek self? Moet die dominee namens my met God praat – of bid ek self? Hoe WYS ek my liefde vir God?
2. Hoe gaan dit met my liefde vir my naaste? Doen iemand dit vir my? Moet die diakens namens my met ander mense praat en na ander mense luister? Moet hulle namens my liefde bewys? Hoe WYS EK my liefde vir my naaste?

Amen.

